
IX. RÉPLICAS DO CONSELLO DE CONTAS ÁS ALEGACIÓNS 
FORMULADAS POLO SERGAS 

RÉPLICAS DO CONSELLO DE CONTAS ÁS ALEGACIÓNS FORMULADAS POLO 
SERGAS AO INFORME DE FISCALIZACIÓN CORRESPONDENTE Á CONTA XERAL 
DESTE ORGANISMO. EXERCICIO 2008. 
 

Trámite de alegacións 

 

En cumprimento do disposto no artigo 58 do Regulamento de réxime interior do Consello de 
Contas, aprobado pola Comisión non lexislativa para as relacións co Consello de Contas o día 2 
de xuño de 1992 e publicado no DOG nº 138, do 17 de xullo de 1992, a xerenta do SERGAS, no 
prazo sinalado no escrito de remisión do informe de fiscalización do Consello de Contas relativo 
ao exercicio 2008, formulou as correspondentes alegacións, que se xuntan a este informe de 
fiscalización. 

Con relación ao seu contido e tratamento, independentemente das aclaracións e puntualizacións 
que en cada caso figuran nas réplicas, cómpre sinalar con carácter xeral que, excepto nos casos 
concretos que así o requiran, non se valoran as alegacións que confirmen deficiencias ou 
irregularidades sinaladas no informe; que expoñan criterios e opinións sen soporte documental 
ou normativo ou ben que non rebatan o contido do informe, senón que se trate de explicacións 
ou xustificacións sobre as actuacións da entidade fiscalizada. Nos supostos nos que se modifica 
total ou parcialmente o contido dalgún punto do informe, indicarase este feito expresamente 
mediante nota a pé de páxina. 

 

 

Réplicas ás alegacións 

 

Réplica ás alegacións formuladas ao apartado 2.5 do informe, relativo á fixación de obxectivos 
e indicadores na memoria dos orzamentos do Organismo. 

 

Alégase que a memoria de orzamentos do Organismo elaborouse de acordo coa orde pola que se ditan 
instrucións para a elaboración dos orzamentos xerais da Comunidade Autónoma do exercicio 2008. 
Tamén, que a implantación do sistema de contabilidade pública é competencia da Intervención Xeral da 
Comunidade Autónoma.  

O feito de que a memoria que acompaña aos orzamentos do SERGAS responda á estrutura de 
contidos prevista na Orde pola que se ditan instrucións para a elaboración dos orzamentos non 
significa que dea satisfacción ás esixencias de detallar obxectivos específicos avaliables a través 
de indicadores precisos. Dado que os obxectivos se formulan de xeito xenérico, sen explicitarse 
de forma concreta e precisa, e sen asociarse aos correspondentes indicadores, a dita insuficiencia 
converte a estrutura por programas nunha mera clasificación máis do documento presupostario, 
con ausencia de elementos básicos para un axeitado seguimento e control en termos de 
eficiencia e eficacia. No apartado de recomendacións do informe de fiscalización alúdese á 
necesidade dunha mellora na construción do documento orzamentario orientada a paliar estas 
deficiencias. 

Por outro lado, un dos obxectivos da fiscalización é comprobar que o Organismo cumpriu coa 
obriga da aprobación e rendición de contas de acordo co previsto na normativa de aplicación e, 
de forma específica, verificar se o contido das contas anuais se axusta ao establecido no Plano 
Xeral de Contabilidade Pública (PXCP). O feito constatado da falta de implantación dun sistema 
de contabilidade pública, con independencia do órgano competente para acometela, é unha 
carencia da que debe quedar constancia no informe de fiscalización do Organismo, do que en 
todo caso terá coñecemento a Intervención Xeral da Comunidade Autónoma a través dos cauces 
oportunos. 

 

As alegacións non contradín o expresado no informe de fiscalización, polo que non supoñen a 
súa modificación. 

 

 

Réplica ás alegacións formuladas ao apartado 3.10 do informe de fiscalización, relativo á 
vixencia de determinados concertos. 

 

Alégase que, en determinados concertos, esta duración prolongada está xustificada polos tratamentos 
prescritos; nalgún caso a vixencia rematou no exercicio 2010, e outros manteñen unha duración inferior 
aos dez anos permitida polo TRLCAP; en definitiva, só tres manteñen unha antigüidade que pode 

considerarse relevante. Non obstante, estase de acordo –indícase– co manifestado no informe da 
procedencia de renovar estes concertos e estanse tomando as medidas oportunas nese sentido. 

 

As xustificacións aducidas neste escrito de alegacións xa foron consideradas na análise realizada 
–incluso en parte expresamente no propio texto do informe–, tendo concluído, na mesma 
dirección aceptada polo Organismo nas alegacións, sobre a necesidade de renovación destes 
concertos, polo que as alegacións non contradín o expresado no informe de fiscalización, e non 
supoñen a súa modificación.  

 

 

Réplica ás alegacións formuladas ao apartado 3.11 do informe de fiscalización, relativo ás 
autorizacións de uso.  

 

Alégase que aínda que estas autorizacións teñan carácter excepcional, a propia normativa permite o seu 
mantemento no tempo mentres continúen as circunstancias que motivaron a autorización inicial, e que só 
se tramitan autorizacións sucesivas naqueles supostos nos que non é posible promover a concorrencia. 
Con todo, estanse tramitando novos concertos para anteriores autorizacións. 

 

O prazo temporal de vixencia das autorizacións de uso establécese nun máximo de 6 meses 
improrrogable, prevéndose a posibilidade da tramitación de sucesivas autorizacións –en 
expedientes novos e polo mesmo prazo máximo– mentres continúen producíndose as 
circunstancias que xustificaron a autorización inicial. Esta cobertura normativa non pode 
entenderse, non obstante, que ampare autorizacións que veñen sucedéndose ao longo de varios 
exercicios, porque desvirtuaría o carácter excepcional e restrinxido a supostos de urxencia, propio 
da natureza desta figura. Advírtase que das vinte e seis autorizacións en vigor a 31.12.2008, tres 
proveñen do ano 1995; unha de 1997; dúas de 2003; e cinco de 2005. 

 

En consecuencia, as alegacións formuladas non supoñen a modificación do informe de 
fiscalización. 

Réplica ás alegacións formuladas ao apartado 3.12 do informe, relativo ás fundacións de apoio 
á xestión das actividades de investigación e innovación. 

 

Alégase que estas fundacións están implantadas nas diferentes comunidades autónomas do Estado e que 
no caso das que existen nos hospitais galegos non poden ter a consideración de fundacións do sector 
público por non reunir os requisitos establecidos na Lei 12/2006, do 1 de decembro, de fundacións de 
interese galego.   

 

Como se vén reiterando respecto destas entidades, o informe non critica a constitución de 
fundacións que, por razóns do interese público, poidan constituírse no ámbito hospitalario para a 
xestión da investigación, a innovación e a formación. Non obstante, a promoción destas 
entidades polos propios centros hospitalarios públicos, así como as características que revisten, 
parece que debían levar a suxeitar o seu réxime xurídico ao das fundacións do sector público. 
Neste sentido, advírtase que aínda que formalmente nas súas contas non se reflictan as 
circunstancias que motivarían esa cualificación (dotación ou financiamento con recursos 
públicos), o activo máis importante destas entidades está constituído polo patrimonio público 
que utilizan, que non se valora dentro das aportacións realizadas ao fondo dotacional; e que a 
súa actividade se realiza nos propios hospitais sen contrapartida económica ningunha para os 
centros polos gastos incorridos, o que constitúe unha subvención por parte do organismo público 
non rexistrada nas súas contas. Os padroados están integrados maioritariamente por persoal do 
cadro dos hospitais (entre eles, titulares de órganos directivos), o que evidencia un control 
efectivo por parte dos organismos públicos, e o seu financiamento está ligado a recursos que 
anteriormente viñan rexistrando os propios centros para os mesmos fins e que desta forma se 
desprazan ás fundacións –acentuándose cada ano– e se substraen ao control público do gasto.  

En definitiva, un adecuado rexistro de todos estes feitos e dos efectos contables derivados dos 
mesmos levaría a considerar que estas fundacións deben encadrarse no sector público de acordo 
cos criterios formais da Lei 12/2006, citada polo Organismo nestas alegacións e, neste sentido, o 
informe reitera a recomendación de modificar o carácter de fundacións privadas que a escritura 
de constitución lles atribúe.  

En consecuencia, as alegacións formuladas non supoñen a modificación do informe de 
fiscalización. 

 

 

Réplica ás alegacións formuladas ao apartado 3.17 do informe de fiscalización, relativo ao 
control interno. 

Adúcese que a pesar de recoñecer que se reduciu o período medio de tramitación e pagamento, 
no informe non se valora positivamente este feito, aspecto que se bota en falta; que reducir o 
tempo medio nos centros con períodos óptimos é máis difícil; e que se cuestiona a xestión nestes 
centros cando ao mesmo tempo se indica que a proximidade da medida non permitiu coñecer se 
a calidade da xestión se tiña resentido co cambio de modelo de control. 

 

Como non pode ser doutra maneira, a redución do período de tramitación e pagamento no 
exercicio 2008 (con control financeiro) respecto do 2007 (con fiscalización previa) non pode 
merecer outra valoración que non sexa positiva, aínda que esta valoración se vexa limitada pola 
evolución futura, posto que o período medio de pagamento volveu a elevarse no exercicio 2009  
–tal e como consta no informe– aos 33,25 días (45,6 días ao considerar este período dende a 
data da emisión das facturas), catro por encima do período acadado no exercicio 2008.  

Os datos manexados no informe sobre os períodos de tramitación en cada centro son os 
facilitados polo Organismo e mostran que os efectos do cambio de control presentan diferenzas 
tan acusadas entre os distintos centros que se está poñendo de manifesto que podía existir un 
singular problema de xestión nalgúns daqueles, non trasladable polo tanto ao funcionamento do 
modelo de control para xustificar a implantación do control financeiro. Outro aspecto diferente 
ao da redución de prazos é se a xestión se viu resentida como consecuencia do cambio de 
modelo de control, que, como se indicou, non se valora no informe. 

 

En consecuencia, fóra do inciso desa valoración positiva, as alegacións formuladas non supoñen 
a modificación do informe de fiscalización. 

Réplica ás alegacións formuladas ao apartado 3.23 do informe de fiscalización, relativo ás 
fontes de financiamento. 

 

Alégase que no Organismo son conscientes da situación económica e se está a facer un esforzo por conter 
o gasto sen prexudicar a atención sanitaria. 

 

As alegacións formuladas non supoñen a modificación do informe de fiscalización. 

 

 

Réplica ás alegacións formuladas ao apartado 3.37 do informe de fiscalización, relativo aos 
expedientes de modificación de crédito aprobados o último día do exercicio. 

 

Alégase que estas modificacións de crédito financian gastos incluídos no apartado 2.2 da Orde do 18 de 
novembro de 2008 da Consellería de Economía e Facenda pola que se regulan operacións de cerramento 
do exercicio 2008, xa que nestas operacións non é posible coñecer o seu importe antes do 30 de 
decembro. 

 

O disposto na citada Orde afecta á tramitación de documentos contables e a súa entrada nas 
Intervencións delegadas e, efectivamente, non só neste caso senón en ningún outro van poder 
emitirse documentos en fase “O” mentres non sexa posible coñecer o importe exacto da obriga 
(liquidación). Cousa diferente é o aspecto aludido no informe, que non afecta nin á tramitación 
nin ás operacións de cerramento, senón á propia existencia de crédito no momento en que se 
inicia a execución do gasto que soporta. Ademais, as ampliacións de crédito deben ter carácter 
excepcional, polo que debe evitarse a práctica de infradotar de xeito recorrente os créditos 
iniciais ampliables como antecede nos casos referidos no informe. 

 

Como consecuencia, as alegacións formuladas non supoñen a modificación do informe de 
fiscalización. 

Réplica ás alegacións formuladas ao apartado 3.44 do informe de fiscalización, relativo ao 
financiamento adicional do SERGAS. 

 

Alégase que este financiamento adicional non supón a detracción de recursos doutras áreas cara ao 
SERGAS, senón a reasignación de créditos en función da súa execución que realiza o Consello da Xunta 
ao abeiro do artigo 65 do texto refundido da Lei de réxime financeiro e orzamentario de Galicia. 

 

Á marxe da competencia do Consello da Xunta para realizar esta asignación –que non se 
cuestiona no informe–, o que esta práctica pon de manifesto –aspecto sinalado no informe– é a 
necesidade de cobertura das carencias do financiamento da sanidade cos recursos non 
executados noutros programas de gasto financiados desde o denominado “bloque de 
competencias comúns”. Este sistema contribuíu a unha consolidación de gasto no SERGAS sen 
dispoñer de fontes de financiamento estables, especialmente agora pola caída dos recursos.  

 

En consecuencia, as alegacións formuladas non supoñen a modificación do informe de 
fiscalización. 

 

 

Réplica ás alegacións ao epígrafe III.2.4.2 do informe de fiscalización, relativo 
aos"pagamentos a xustificar". 

 

Alégase que se está a corrixir o exceso de utilización destes pagamentos a xustificar incrementándose os 
realizados en firme. 

 

A modalidade de "pagamentos a xustificar" supón unha excepción á regra xeral do “servizo 
feito” que require que para o recoñecemento e pagamento das obrigas se teña acreditado haber 
cumprido a prestación ao seu cargo e se aporten os correspondentes documentos xustificativos. 

O propio informe recoñece a redución desta forma de pagamento, sen que se teñan corrixido non 
obstante tódolos casos nos que non procede esta modalidade de pagamento.  

En consecuencia, as alegacións formuladas non supoñen a modificación do informe de 
fiscalización. 

 

 

Réplica ás alegacións formuladas ao apartado 3.66 do informe, relativo aos investimentos de 
carácter inmaterial. 

 

Alégase que o informe da Dirección Xeral de Orzamentos do 7 de abril de 1999 recolle a posibilidade de 
imputar ao artigo 64 gastos relacionados coa realización de campañas sanitarias tales como dietas, 
gastos de locomoción, material de oficina non inventariable, pequeno material de laboratorio, ou 
subministracións.  

 

Ao igual que en exercicios anteriores, dentro da contabilización de gastos que non teñen 
natureza de investimento inmaterial destacan o aboamento de nóminas, gastos satisfeitos coas 
distintas asociacións locais que retribúen unha prestación de servizos, gastos de mantemento da 
aplicación do inventario, ou o contrato de asistencia técnica para desprazamentos de persoal 
directivo. Contabilízanse ademais neste epígrafe gastos de cursos, xornadas de formación, e 
obradoiros.  

 

En consecuencia, as alegacións formuladas non supoñen a modificación do informe de 
fiscalización. 

 

 

Réplica ás alegacións aos apartados 3.76, 3.77 e 3.78 do informe de fiscalización, relativos á 
liquidación do orzamento de ingresos do SERGAS. 

 

Alégase que o Organismo valora positivamente as consideracións do informe neste apartado de ingresos. 

As alegacións formuladas non supoñen a modificación do informe de fiscalización. 

